
Hezkuntza Departamentuak DBHko ikasleentzako Curriculum Egokituaren Programa berriaren antolaketa eta funtzionamendua arautu du
2009ko otsailak 27, ostirala.  Hezkuntza Departamentuak DBHko ikasketetan atzeratuta dauden ikasleentzako Curriculum Egokituaren Programa berriaren antolaketa eta funtzionamendua arautu berri ditu. Atzerapen hori gertatzen da ikasleek jarrera desegokia eta ikasgelan lan egiteko modura egokitzeko zailtasunak dituztelako; ikasle horiek, batzuetan, eskolara joateari uzten diote eta ikasketak bertan behera uzten dituzte.
Programaren helburuak hauek dira: ikasleak gizarteratzea eta hezkuntza sistemari egokitzea, bizitza aktiboan bere kasa ibiltzeko oinarrizko gaitasunak garatuz; ikasketekin jarraitzea sustatzea; DBHko graduatu titulua lortzea erraztea; eta gizarteratze, bizikidetza eta heldutasun maila egokiak lortzen laguntzea. 2008/2009 ikasturtean 14 eta 15 urte bitarteko 131 ikasle ari dira Programan parte hartzen.

Eskolatze neurri berezi horiei 1998an ekin zitzaien, LOGSErekin batera. Nafarroan LOGSE garatu eta Foru Agindu bat atera zen, aipatu ikasleei erantzun espezifikoak emateko hezkuntza alorrean. Foru Agindu horretan, derrigorrezko eskolatzea 14 urtetik 16 urtera handitu zenez, Curriculuma Egokitzeko Unitateak (CEU) sortu ziren. Unitate horiek ikastegi bereziak dira, neurri arruntekin (hezkuntza indargarriak, tutoretzak, e.a.) konpondu ezin diren egoerei aurre egiteko antolatuak.  Zehazki, ikastegi horietara joaten dira ikasteko interesa eta motibazioa galdu dituzten eta, beraz, eskolara joateari utzi dioten ikasleak. Ikasle horiek, eskolara joaten direnean, bizikidetza eta jarrera nahasteak sortzen dituzte ikastegi arruntetan. CEUen asmoa da hezkuntza esperientziak eskaintzea ikasleen premia eta interesak aintzat hartuta, absentismoa saiheste aldera. 

 Gero, Hezkuntzaren Kalitatearen Lege Organikoa (HKLO) eta Hezkuntzaren Lege Organikoa (HLO) ezarri zirenean, Nafarroako araudiak aldatu egin ziren. Ekainaren 13ko 93/2008 Foru Aginduak, adibidez, Haur Hezkuntzako eta Lehen eta Bigarren Hezkuntzako ikastegietan aniztasuna nola landu arautzen du, HLOaren arabera. Agindu horretan bateratuta daude foru erkidegoan ikasleen aniztasuna jorratzeko dauden neurri guztiak. Aginduak aurreko foru araudia indargabetzen du eta, besteak beste, Curriculum Egokituaren Programa eta curriculuma bera ezartzen ditu. Orain, Hezkuntza Departamentuak CEPren antolaketa eta funtzionamendua zehaztu ditu, aipatu erabakia medio. 

Berritasun nagusietako bat da ikasleak gazteago hartuko direla: lehen 15 urterekin hartzen ziren eta orain 14 urterekin hartuko dira. Neurri horren helburua da ikasleek gero beste aukera batzuk izatea (hasierako lanbide prestakuntzarako programak (lehen LHP esaten zitzaien) eta curriculuma dibertsifikatzeko programak). Hezkuntza Departamentuak aldatu egin ditu, baita ere, programaren iraupena eta ikasgela batean egon daitekeen ikasle kopurua.
 Programan sartzeko irizpideak
Ikasleek, programa horretan sartzeko, baldintza hauek bete behar dituzte: 
DBHko lehen maila bigarren aldiz egiten egotea eta DBHko bigarren mailara pasatzeko moduan ez egotea; DBHko bigarren mailan egotea, behin ere errepikatu gabe, baina DBHko hirugarren mailara pasatzeko moduan ez egotea. Kasu horretan, Curriculum Egokituaren Programa DBHko bigarren mailaren errepikapen gisa hartuko da. 


Ikaslea programan sartzeko proposamena irakasle taldeak egin behar du eta eskaria, berriz, ikastegiko zuzendaritza taldeak; horretarako, betiere, ikastegiko orientatzailearen txostenak behar dira. Eskaria, ikasleak eta gurasoek proposamena onartu ondoren, Eskolatze Batzordera bidaltzen da eta Batzordeak programan sartzeko baimena ematen du.
Curriculum Egokituaren Programak urte bete irauten du. Ikasgeletan 10 ikasle egon daitezke, gehienez. Ikasleek DBHko edukiak lantzen dituzte, egokituta, oinarrizko gaitasunak garatzea helburu hartuta. Horretarako, ikasleek hiru arlo lantzen dituzte: praktikoa, soziolinguistikoa eta zientifiko-matematikoa. Arlo praktikoak astean 15 ordu hartzen ditu, soziolinguistikoak 5 ordu eta zientifiko-matematikoak beste 5 ordu. 
Praktikari dagokionez, neska-mutilek hainbat tailer egiten dituzte, ikastegien arabera: zurgintza, sukaldaritza, elektrizitatea, soldadura, ile-apainketa eta norberaren itxura, lorezaintza, baratzezaintza, e.a. Jasotzen dituzten jakintzei esker, ikasleek lanbide hastapenerako programetan jarraitu dezakete prestatzen. Halaber, eskolak ondo aprobetxatu badituzte eta jarrera ona badute, curriculuma dibertsifikatzeko programa batean sar daitezke.
Edozein modutan, helburua da neska-mutilak sistematik ez ateratzea, ikasten jarraitzea, DBHko graduatu titulua lortzeko.
Curriculum Egokituaren Programa 10 ikastegitan (8 herritan) egiten da:  Berriozarreko “Lantxotegi” Tailer Eskolan, Cascanteko “La Ribera” ikastegian, Uharteko “Huarte” BHIan, Ilundaineko “Ilundain-Haritz Berri” Fundazioan, Mutiloabeitiko “Luis Amigo” HIPan, Iruñako “Hijas de Jesús” HIPan, Iruñako “Salesianos” HIPan, Iruñako “Etxabakoiz” Tailer Eskolan, Garesko “Puente” ikastegian eta Tuterako “El Castillo” Eskola Tailerrean. Ikastegi horietan guztira 131 ikasle eta 16 talde dauzkate. 

